
Jivayatra

જીવયાત્રા

ૐ શ્રીગુરુભ્યો નમઃ
નિત્યાનન્દસુખં પદં સુવિમલં પ્રાપ્તું સમીહાયુતાઃ
સર્વે જન્મભૃતઃ સદા વ્યસનિનસ્તત્સ્થાનસમ્માર્ગણે ।
એવં સત્યપિ સાધ્યસાધનયુગં સમ્યઙ્ન  જાનન્તિ તે
ન પ્રાપ્તા અધુનાપિ સૌખ્યપદવીં  સ્વાભીષ્ટરૂપાં યતઃ॥ ૧॥
તત્પ્રાપ્ત્યૈ પ્રભુસમ્મિતાપિ કૃપયા ત્રય્યન્તસારાન્વિતા
વલ્લી કાઠકમધ્યગા કવિસમં પ્રોત્સાહયન્તી નરાન્ ।
એવં સાધનકલ્પનાં રચયતે સન્માર્ગગાનાં સતાં
તદ્વિષ્ણોઃ પરમં પદં ચ સહસા ગન્તું મનીષાવતામ્॥ ૨॥
આત્માનં રથિનં બ્રવીતિ નિગમો બુદ્ધિં  ચ તત્સારથિં
દેહં સ્યન્દનમિન્દ્રિયાણિ તુરગાન્ શબ્દાદિ તદ્ગોચરમ્ ।
ચેતઃ પ્રગ્રહમાદરેણ ય ઇમાન્ વશ્યાંસ્તનોત્યાત્મવાન્
તસ્યૈવાપ્યમિદં પદં સુખઘનં પારં પરં હ્યધ્વનઃ॥ ૩॥
પ્રાપ્યં તત્પરમં સુખં હિ મુનયો મોક્ષં સમાચક્ષતે
જીવેશાનજગદ્વિશેષરહિતં જ્ઞાનૈકસાધ્યં ધ્રુવમ્ ।
યેનાત્મન્યતિરોહિતઃ સ્વમહિમાનન્દાત્મકો ભાસતે
મિથ્યાધ્યાસમતિશ્ચ યેન ગલતિ જ્ઞાનં તદેવામલમ્॥ ૪॥
આસ્તિક્યં દૃઢમૂલમેવ મનુજઃ સમ્પાદયત્વાદિતઃ
કર્માચારયુતસ્તતશ્ચ ભવતુ સ્વર્ગાદિભોગેચ્છયા ।
સ્વર્ગાદાવપિ ચ ક્રમેણ ગમિતો નૈરાશ્યમેવાસ્થિરે
નિત્યાનિત્યવિચારણે સ્વધિકૃતસ્તત્ત્વં સમન્વિચ્છતુ॥ ૫॥
જ્ઞાનાપ્તેઃ પરિપન્થિનૌ કિલ મલો વિક્ષેપદોષસ્તથા
ચેતોનિષ્ઠમહારિપૂ પ્રથમતશ્ચોન્મૂલનીયૌ યતઃ ।
કામં દૂરમપાસ્ય કર્મનિરતો માલિન્યરિક્તસ્તતઃ

ચિત્તૈકાગ્ર્યસુસિદ્ધયે ચ ભજતાં નિષ્કામનોપાસનમ્॥ ૬॥
કર્મોપાસનતો વિશુદ્ધહૃદયસ્તત્ત્વાર્થસંસિદ્ધયે
સ્વાચાર્યં પરિચર્ય શાસ્ત્રવિધિના તસ્માચ્ચ વિદ્યાં પરામ્ ।
શ્રુત્વા સંશયનુત્તયે ચ મનનં સ્થામ્ને નિદિધ્યાસનં
અભ્યસ્ય ક્રમશઃ સમાધિનિલયઃ પ્રાપ્નોતુ શાન્તિં  ધ્રુવામ્॥ ૭॥
બ્રહ્મજ્ઞોઽપિ સ વાસનાક્ષયમનોનાશૌ વિધાય ક્રમાત્
સ્વાત્મારામપરોઽનિશં સુખઘનો મુક્તઃ સ જીવન્નપિ ।
પ્રારબ્ધે ક્ષપિતે ચ દેહવિલયે મુક્તિં  વિદેહાઙ્ગતઃ
સચ્ચિત્સૌખ્યમયે હ્યુપાધિરહિતે મજ્જત્વપારે પરે॥ ૮॥
ઇત્થં વેદવચોભિરેવ નિયતે માર્ગે વયં યાત્રિકાઃ
ધર્માખ્યે ચ સનાતને કૃતપદા વર્ણાશ્રમાચારિણઃ ।
ગચ્છામઃ ક્રમશશ્ચ મોક્ષપદવીમાનન્દરૂપાં યથા
શ્રદ્ધાભક્તિમતસ્તથા ધૃતિયુતાનસ્માન્ વિદધ્યાદ્ ગુરુઃ॥ ૯॥
ઇતિ જ્ઞાનાનન્દભારતીવિરચિતા જીવયાત્રા સમ્પૂર્ણા ।

